
  UKA 2024/125 

20.11.2024 

Pele Broberg, Naleraq 

 

Inatsisartunut ilaasortap oqaaseqarnera Ombudsmandip 2023-mi nalunaarusiaanut 

Ombudsmandip 2023-mi nalunaarusiaa pingaarutilimmik imaqarpoq, tassanilu atuarneqarsinnaavoq 

innuttaasunit inatsisitigut illersugaanermut tunngatillugu qanoq inissisimasoqarnersoq, kiisalu pisortat 

ingerlatsiviisa pisussaaffimminnik naammassinninnerminni qanoq ingerlasimanersut ukiup qaangiunnerani. 

Nalunaarusiaq erseqqissumik takutitsivoq, politikkikkut inatsisiliorneq akisussaaffigigipput, taamatullu 

aamma akisussaaffigalugu, inatsisit atuutsinneqarsinnaanerat isumannaatsuunissaanillu qulakkeerinissaq. 

Nalunaarusiaap imai 

Nalunaarusiaq misissuataarlugu ersarissumik takuneqarsinnaavoq ajornartorsiutinik arlalinnik 

pingaaruteqartunik ersersitsisoqarmat. Tassami suliat naammassinngitsoortut, aammalu innuttaasut 

oqartussallu akornanni attaveqaqatigiinneq amigarluinnartumik ingerlatsisoqarnera takuneqarsinnaavoq. 

Ombudsmandip malunnartinniagaa pingaarneq tassaavoq, inatsisiliortoqartartoq pisortanit 

atuutsikkuminaatsunik, tassungalu aamma pisortanit sulisoqarnikkut akissatigullu 

nammanneqarsinnaangitsunik. 

Inatsisiliorneq atuutsitsinerlu 

Ajornatorsiutit taamaattumik apeqqutsinik tunngaviusunik piklersitsipput: Inatsisartut inatsisiliornerminni 

qanoq qulakkeersinnaavaat iliuuseqarkernissamut? Tassami politikkikkut takorluuinikkut ineriartornissamut 

sinaakkuserusulluta qanorluunniit atorsinnaanerinik misissueqqissaarnernik ingerlanneqanngitsoortartunik 

suliaqarnermik saqqummiussisinnaanngilagut. Tamanna eqqunngilluinnarpoq innuttaasunut kiisalu 

pisortani sulisuujumaartussanut. 

Inatsisilerineq inuit pisinnaatitaaffii aammalu piviusutut atuutsitsinerlu 

Naleraq-mi isumaqarpugut inatsisitigut illersugaanissaq piviusunngortinneqartariaqartoq. Tamanna 

isumaqarpoq, naammaginartumik suliarinninneq innuttaasunillu ilanngussaqarnissamut 

periarfissaqalernissaq. Taamaattoqanngippat innuttaasuni naalakkersuinikkut suliassamut tatiginninneq 

piujunnaarsissaaq, tamannalu inuiaqatigiit ingerlalluarnerannut tatiginninnerup naleqartitaa qanoq 

annertutigineranik annikillisaaviussaaq. 

Inatsisinik ingerlalluartitsinerup tulleriissaarnissaat aamma akuersissutigineqarnissaannut siunnersuut 

Nalunaarusiaq ersarissumik takutitsivoq nutaamik inatsisiliortoqarniaraangat pitsaanerusunik 

naliliisoqartarnissaa pisariaqartoq. Taamaattumik Naalakkersuisut innersuussutigissavarput 

inatsisiliornermik aallartinnginnermi tamanut siunnersuisoqassaaq. Taamatullu aningaasaqarnikkut 

isumannaassutsimik naatsorsueqqissaarnerit allatullu aaqqissuusseqqinneqarnissaa siunnersuutigaarput. 

Naqissuserneq 

Ombudsmandip suliai pingaarutilerujussuupput. Tassami ukiut tamaasa ukiumoortumik nalunaarusiami 

annertuumik tunngavissialersuinermigut kiffaanngissuseqarnermik maligassiuisuuvoq. Ukioq manna 

nalunaarusiaq politikkikkut suliniutit sunniuteqarluartuussappata, taanna politikkikkut 

ilanngussiffiusinnaasutut iluaqutigineqarsinnaassaaq. 

Qujanaq, 

 


